
Работа выканана ў межах Дзяржаўнай праграмы навуковых даследаванняў 

«Эканоміка і гуманітарнае развіццё беларускага грамадства» на 2016–2020 гг. (падпраграма 

12.1. «Гісторыя і культура», заданне 1.1.02. «Сацыяльна-эканамічныя працэсы на тэрыторыі 

Беларусі ў ІХ — пачатку ХХІ ст.: крыніцазнаўства, гістарыяграфія, антрапалогія і іншыя 

складу і адаптыўнага статуса насельніцтва Полацкага Падзвіння ў ХI–ХІХ стст.») 

У канцы 1990-х гг. М. Ф. Раманюком было ўзнята пытанне аб даследаванні “народных 

надмагілляў”. Этнолаг і мастацтвазнаўца вызначыў іх як частку матэрыяльнай пахавальна-

памінальнай атрыбутыкі, якая вартая фіксацыі і вывучэння [6, с. 260–261]. Пад гэта 

вызначэнне цалкам падпадаюць каменныя надмагіллі Беларускага Падзвіння. 

Пахаванні на большасці вядомых нам сельскіх могілак Беларускага Падзвіння ХIV–

ХVIII стст. абазначаны каменнымі канструкцыямі (мал. 1). Магілы на іх маркіраваны 

валуннымі вымасткамі, абкладкамі, асобнымі буйнымі камянямі, каменнымі крыжамі [1, 

с. 125–127]. 

Мал. 1. Могілкі каля в. Івесь Глыбоцкага раёна Віцебскай 

вобл. Каменныя надмагіллі пад слоем дзёрану. Раскопкі аўтара, 

2015 г. 

Прыроднай перадумовай для гэтай з’явы паслужыла значная 

завалуненасць рэгіёна. Насельніцтва Падзвіння штогадова ачышчала палеткі ад камянёў. 

Частка з іх выкарыстоўвалася для вырабу надмагілляў. Такая традыцыя мела працяг і ў 

ХIХ ст. 

Каменныя збудаванні надзейна абазначалі і абаранялі пахаванні, але з часам змянялі 

зыходны выгляд. Даступныя назіральніку канструкцыі могуць дапаўняцца незаўважнымі 

валунамі ў запаўненні магілы. Частка камянёў схавана пад слоем дзёрану (мал. 2).  

Мал. 2. Могілкі каля в. Івесь Глыбоцкага раёна Віцебскай 

вобл. Раскопкі аўтара, 2013 г. Камяні а) на ўзроўні дзённай 

паверхні; б) на глыбіні да 0,2 м; в) на глыбіні 0,2–0,4 м; г) на глыбіні 

0,4–0,6 м; д) на глыбіні 0,6–0,8 м. 

Таму дакладная форма надмагілляў высвятляецца толькі пры 

археалагічных раскопках помніка. Пры парушэнні канструкцыі (пазнейшымі магіламі, 

растучымі дрэвамі, скарбашукальнікамі) устанавіць яе першапачатковую канфігурацыю 

магчыма толькі гіпатэтычна. 

Мал. 3. Могілкі каля в. Доўгае Глыбоцкага 

р-на Віцебскай вобл. Раскопкі аўтара, 2010, 

2015 гг. План каменных канструкцый. 

Каменная вымастка і валунная абкладка з 

каменным крыжам 

Каменныя надмагільныя збудаванні на працягу ХIV–ХVIII стст. зведалі развіццё. Так, 

для ХIV–ХVI стст. характэрна суіснаванне такіх надмагілляў, як суцэльныя вымасткі і 

абкладкі магільнага насыпу па перыметры. Прыклады гэтага адзначаны на даследаваных 

аўтарам могілках каля вв. Доўгае і Івесь Глыбоцкага раёна.  

Пры гэтым на могілках Доўгае пахаванне з каменнай вымасткай размешчана 

ўшчыльную да пахавання з абкладкай (мал. 3). На могілках Івесь на 13 пахаванняў з 

вымасткамі прыпадала 14 пахаванняў, абазначаных каменнымі абкладкамі. 

У ХVII–ХVIII стст. больш працаёмкія ў вырабе валунныя вымасткі зніклі, саступіўшы 

месца абкладкам. Памеры камянёў зменшыліся, канструкцыі сталі прасцейшымі ў вырабе. 

Замест вялікіх неапрацаваных валуноў магілы пазначаліся невялікімі камянямі (могілкі 

каля вв. Жарнасекава і Клешчына Бешанковіцкага раёна). 

Не выключана, што надмагіллі з часам маглі папаўняцца новымі камянямі, разбірацца 

і перарабляцца. Так, на даследаваных аўтарам могілках каля в. Дубраўка маецца два 

гарызонты пахаванняў. Каменныя надмагіллі дастаткова дакладна суадносяцца з ніжнім з 

іх. Гэта сведчыць аб тым, што пахаванні ніжняга гарызонту былі абазначаны каменнымі 

надмагіллямі ў выглядзе абкладак. Затым яны разбіраліся для пахаванняў верхняга 

гарызонту. Пасля ажыццяўлення пахаванняў верхняга гарызонту каменныя канструкцыі 

ўзнаўляліся ў канфігурацыі, блізкай да першапачатковай. 

Не пазней за ХVI ст. на сельскіх могілках Беларускага Падзвіння з’явіліся каменныя 

крыжы (Доўгае). Яны ніколі не маркіруюць усе і нават большасць пахаванняў на могілках, 

абазначаючы толькі асобныя магілы. Даследаваныя аўтарам пахаванні, абазначаныя 

каменнымі крыжамі (могілкі Доўгае Глыбоцкага, Дубраўка Гарадоцкага раёна), не 

выяўляюць адрозненняў ад іншых пахаванняў на згаданых могільніках. Не выключана, што 

каменныя крыжы былі адзнакай матэрыяльнага дабрабыту і сацыяльнага статусу для 

вясковага насельніцтва (заможных сялян і дробнай шляхты). Выраб каменных крыжоў, 

верагодна, ажыццяўляўся мясцовымі жарнасекамі. 

Для вырабу каменных надмагілляў маглі выкарыстоўвацца і адпрацаваныя жорны. 

Жорны ў складзе надмагільных канструкцый выяўлены на могілках каля вв. Лучна ІІ і 

Туржэц 2 Полацкага, Доўгае Глыбоцкага, Міхалінава Лёзненскага раёнаў [3, с. 261, 274; 4, 

с. 121–123]. 

Наяўнасць каменных надмагілляў выключна на сельскіх могільніках указвае на 

народную паводле паходжання традыцыю іх вырабу. Познесярэдневяковыя каменныя 

надмагіллі вядомы толькі на сельскіх могілках Падзвіння. На гарадскіх некропалях рэшткаў 

надмагільных канструкцый не выяўлена. Акрамя таго, для гарадскіх могілак характэрна 

парушанасць значнай часткі больш ранніх магіл пазнейшымі пахаваннямі [5, с. 172–179]. 

Гэта ўскосна ўказвае на адсутнасць у горадзе даўгавечных (недраўляных) надмагілляў. 

Можна пагадзіцца з А. В. Вайцяховічам аб узнікненні каменных надмагілляў з 

унутрыкурганных канструкцый папярэдняга перыяду, што прасочваецца на найбольш 

даследаваных рэгіёнах Цэнтральнай Беларусі, сумежнай з Падзвіннем [2, с. 4].  

Разам з тым, у даследуемы перыяд на валунах у галавах пахаванняў высякалі выявы 

крыжоў (Івесь), падкрэсліваючы ўключанасць у хрысціянскую абраднасць. Заслугоўваюць 

увагі меркаванні Х. Валка і М. Дзіка адносна ўключэння вырабу каменных надмагілляў у 

санкцыянаваную праваслаўнай царквой пахавальную практыку. На думку даследчыкаў, у 

царкоўным асяроддзі каменныя надмагіллі разглядаліся сімвал труны Гасподняй, таму 

практыка іх вырабу не сустракала перашкод з боку царкоўнай іерархіі [7, s. 79–86; 8, s. 737–

745]. 

Такім чынам, адметнасцю сельскіх познесярэдневяковых могілак Беларускага 

Падзвіння з’яўляюцца каменныя надмагіллі. Яны характэрны менавіта для сельскіх могілак 

і не сустракаюцца на гарадскіх некропалях, што ўказвае на народную традыцыю іх вырабу. 

Каменныя надмагіллі дайшлі да нас не ў тым выглядзе, у якім былі створаны. Яны часткова 

схаваны пад дзёранам, часткова парушаны людзьмі і дрэвамі. Археалагічнае вывучэнне 

шэрагу могілак ХIV–ХVIII стст. дазваляе казаць аб развіцці каменных надмагілляў у межах 

пазначанага перыяду. Для ХIV–ХVI стст. былі характэрны надмагіллі як у выглядзе 

суцэльных валунных вымастак, так і ў выглядзе абкладак магілы па перыметры. Не пазней 

за ХVI ст. з’явіліся каменныя надмагільныя крыжы. У ХVII–ХVIII стст. вымасткі зніклі, 

абкладкі працягнулі існаваць. Пераважна яны вырабляліся з камянёў меншых памераў, што 

можна патлумачыць імкненнем да змяншэння высілкаў. 

